
19

Quello scuddo mirabile e brillante

Ogni mostro chi ô fissa e chi s'asbria,

(Scimile scuddo magico d'Atlante,

O ä Gorgone de Perseo) ô cangia in pria;

E quella lança agûzza e fulminante

(Comme a lança incantâ de l’Argalia)

A fa cazze e restâ quanti a ne tocca

Senza unge a-e grinfie e senza denti in bocca.


20

Abbattûi quelli mostri, a man e ô brasso

A-ô vinçitô subito ghe sguerniva

Di arme, comme d’inutile imbarasso,

O Genio ignoto, chi ghe i offeriva;

Scicchè pe-ô campo libero con passo

Libero ô so cammin lê ô proseguiva,

Fin dove se cangiava quella scena

D’orrida e trista in deliziosa e amena.


21

In quella parte ciù elevâ ma ciaña

Ghe regnava un’eterna primaveia;

Gh'ëa fertile ô terren, gh’ëa l’aia saña,

O tempo sempre ciæo, sempre in candeia,

Tempiava i öe ciù cade a Tramontaña,

L’ëa ridente a mattiña e bella a seia,

E gh’ëa uña ciassa esteisa a vista d’êuggio

Ne-ô mezo circondâ d’oive e d’öfêuggio.


22

Ne-ô spazio a l’ëa un belliscimo giardin,

Dove fra scioî, fra ciante e fra verdûa

Gh’ëa quanto pêu prodûe de vago e fin

L'arte d’accordio insemme cô-a natûa;

Compivan quell’incanto i oxellin,

Graziosi pe-i so coî, pe-a so figûa,

Che in scï erboi sätavan e in scë frasche,

E i pescetti che nûavan in te vasche.

